
Anjel Lertxundi 

Isilik, ezin 

Idazkuntza asmatu zenetik, gizakiak mendeak eta mendeak pasatu omen zituen isilka irakurtzen ikasi arte. Aristotelesek edo Horaziok ozenki irakurtzen zuten, ez zekiten beste era batean. Irakurketa isilaren lorpena espirituala izan zen: testuaren eta irakurlearen arteko intimitatearena. 

Irakurri berri dut Estatu Batuetako nerabeen ehuneko laurogeiak ez dakiela soinurik gabe irakurtzen. Musika edo zerbait behar dute hots girotu gisa. Bestela, ez omen dute kontzentrazioa lortzen. Hemen ere gero eta gazte gehiago ikusten da irakurtzen eta aurikularrak jarrita. Musika topean, burrundara iristen zaizu: ez dirudi konpainiarik egokiena irakurketa baterako. 

Testuaren eta irakurlearen arteko harremanak, letraren eta espirituaren loturak intimitatea galdu du: isiltasun erabatekoan egindako irakurketa bitxikeria bat bilakatzen ari da. 

Zerbait aldatzen ari da berriro. Gure espiritua da, jakina. 

